
1. Ընթացիկ իրավիճակը և իրավական ակտի ընդունման անհրաժեշտությունը.
Ազգային ժողովի կողմից  2026 թվականի փետրվարի 11-ին ընդունվել է ««Հանրության գերակա շահերի ապահովման նպատակով սեփականության օտարման մասին» օրենքում փոփոխություններ և լրացումներ կատարելու մասին» օրենքի նախագիծը, որն ուժի մեջ է մտել նույն թվականի փետրվարի 17-ից:
Կատարված փոփոխություններով և լրացումներով «Հանրության գերակա շահերի ապահովման նպատակով սեփականության օտարման մասին» Հայաստանի Հանրապետության օրենքի (այսուհետ՝ Օրենք) 11-րդ հոդվածի 2-րդ մասի 2-րդ նախադասությամբ օտարվող սեփականության սեփականատիրոջը և սեփականության նկատմամբ գույքային իրավունքներ ունեցողներին իրավունք է վերապահվում գնահատման ենթակա սեփականության օտարման գործառույթների իրականացման համար պատասխանատու պետական մարմնից (այսուհետ՝ Լիազոր մարմին) համապատասխան ծանուցումը ստանալուց հետո՝ երկշաբաթյա ժամկետում, Լիազոր մարմնին գրավոր առաջարկելու իրենց համար նախընտրելի գնահատողի թեկնածությունը՝ կցելով այդ գնահատողի գրավոր համաձայնությունը։ Նշված առաջարկը ներկայացվելու դեպքում որպես գնահատող պարտադիր ներգրավվում է դիմումում մատնանշված սուբյեկտը։ 
Միաժամանակ, Օրենքի նույն հոդվածը սահմանում է, որ նույն հոդվածում նշված ծանուցումն ստանալուց հետո՝ երկշաբաթյա ժամկետում, գնահատողի թեկնածության վերաբերյալ գրավոր առաջարկ չներկայացվելու կամ այդպիսի առաջարկ ներկայացնելուց հրաժարվելու դեպքում գնահատողի ընտրությունն իրականացվում է Կառավարության սահմանած կարգով, պատահականության սկզբունքով։
Վերոնշյալով պայմանավորված՝ առկա է անհրաժեշտություն ընդունել Կառավարության համապատասխան որոշում, որով կկարգավորվեն Օրենքով սահմանված ժամկետում գնահատողի թեկնածության վերաբերյալ առաջարկ չներկայացվելու դեպքում գնահատողի ընտրության հարաբերությունները, կսահմանվեն պատահականության սկզբունքով գնահատողի ընտրության իրականացման և համապատասխան ծրագրի գործարկման և շահագործման համար պատասխանատու լիազոր մարմինը և պատահականության սկզբունքով գնահատողի ընտրության առանձնահատկությունները։ 

2. Առաջարկվող կարգավորման բնույթը
Վերոնշյալի հաշվառմամբ՝ նախագծով առաջարկվում է․
1. Սահմանել, որ Օրենքով սահմանված երկշաբաթյա ժամկետում, օտարվող սեփականության սեփականատիրոջ և սեփականության նկատմամբ գույքային իրավունքներ ունեցողների կողմից գնահատողի թեկնածության վերաբերյալ գրավոր առաջարկ չներկայացվելու կամ այդպիսի առաջարկ ներկայացնելուց հրաժարվելու դեպքերում գնահատողի ընտրությունն իրականացվում է պատահականության սկզբունքով, Կադաստրի կոմիտեի (այսուհետ՝ Կոմիտե) կողմից հատուկ համակարգչային ծրագրի (այսուհետ՝ Ծրագիր) միջոցով կատարվող վիճակահանությամբ.
2. Սահմանել, որ գնահատողի թեկնածու ներկայացնելու վերաբերյալ հայտը պետք է ներկայացվի Լիազոր մարմնի, իսկ օտարման գործընթացների իրականացումը Երևանի քաղաքապետին պատվիրակված լինելու դեպքում` Երևանի քաղաքապետարանի կողմից՝ նախատեսելով հայտում ներառման ենթակա տեղեկությունները։ Միաժամանակ, լիազոր մարմնի ծանրաբեռնվածությունը նվազեցնելու և գործընթացն արդյունավետորեն կազմակերպելու նպատակով նախատեսվել է հանրության գերակա շահ ճանաչելու մասին Կառավարության նույն որոշման շրջանակում օտարման ենթակա մինչև երկու հարյուր սեփականությունների դեպքում մեկ հայտ ներկայացնելու և դրանում ներառված սեփականության գնահատման նպատակով մեկ վիճակահանություն իրականացնելու մասին կարգավորում:
3. Սահմանել Լիազոր մարմնի կողմից ներկայացված հայտի հիման վրա պատահականության սկզբունքով, վիճակահանությամբ գնահատողի ընտրության ժամկետը, ընթացակարգը և սկզբունքները՝ ի թիվս այլնի, նախատեսելով տվյալ օրվա ընթացքում մուտքագրված հայտերի մասով վիճակահանությունը Ծրագրի միջոցով ինքնաշխատ եղանակով` առանց Կոմիտեի միջամտության իրականացնելը հայտի մուտքագրման օրը՝ անմիջապես:
4. Կարգավորվել վիճակահանության արդյունքում ընտրված գնահատողի կողմից օտարվող սեփականության գնահատում իրականացնելուց հրաժարվելու, ինչպես նաև նոր վիճակահանություն իրականացնելու կարգն ու պայմանները: 
[bookmark: _GoBack]5. Սահմանել Ծրագրի միջոցով, վիճակահանության արդյունքում գնահատողի ընտրությունից հետո իրականացման ենթակա գործողությունները, ներառյալ` վիճակահանության արդյունքների մասին արձանագրություն կազմելու և դրա բովանդակության, լիազոր մարմին ներկայացնելու և արխիվացնելու հետ կապված հարցերը:
Միաժամանակ, անդրադառնալով գնահատողի հետ առաջացող հարաբերությունների բնույթին՝ հարկ է նշել, որ «Գնումների մասին» օրենքը և դրանից բխող՝ Կառավարության 2017 թվականի մայիսի 4-ի թիվ 526-Ն որոշումը, ընդհանուր առմամբ, միտված են կարգավորելու պատվիրատուների կողմից ապրանքներ, աշխատանքներ և ծառայություններ ձեռք բերելու գործընթացի և դրա կազմակերպման հետ կապված հարաբերությունները՝ սահմանելով ընդհանուր դրույթներ:
Իր հերթին, «Հանրության գերակա շահերի ապահովման նպատակով սեփականության օտարման մասին» օրենքի 11-րդ հոդվածի 2-րդ մասը նույնպես միտված է պատվիրատուների կողմից աշխատանքներ և ծառայություններ ձեռք բերելու գործընթացի կարգավորմանը՝ այնքանով, որքանով նախատեսում է բացառապես այդ իրավահարաբերությունների կարգավորմանն ուղղված հատուկ նորմ՝ սահմանելով գնահատողի ընտրության և օտարման գործընթացին նրան ներգրավելու հատուկ գործիքակազմ, որոնք ենթադրում են սեփականատիրոջ և գույքային իրավունք ունեցող անձանց առաջարկով կամ Կառավարության սահմանած կարգով, պատահականությամբ ընտրված գնահատողի պարտադիր ներգրավում: 
Հետևաբար, հանրության գերակա շահի օտարման գործընթացում գնահատողի ներգրավմամբ առաջացող հարաբերության նյութաիրավական բովանդակությունը քաղաքացիաիրավական է՝ գնահատման ծառայության մատուցում կամ գնահատման արդյունք հանդիսացող հաշվետվության պատրաստում և հանձնում, և այն պետք է դիտարկել որպես վճարովի ծառայությունների մատուցման կամ ըստ պայմանագրի բովանդակության՝ կապալի պայմանագիր, որի հատուկ բնույթով պայմանավորված՝ դրա վրա չեն տարածվում գնումների հարաբերությունները կարգավորող ընդհանուր իրավադրույթները։
Այս մասին է վկայում նաև «Նորմատիվ իրավական ակտերի մասին» օրենքի 40-րդ հոդվածը, որի 1-ին մասի 2-րդ կետի համաձայն՝ եթե միևնույն իրավահարաբերությունը կարգավորվում է ընդհանուր և հատուկ նորմերով, ապա կիրառման ենթակա են հատուկ նորմերը։ Հետևաբար, նշված իրավահարաբերություններում գնահատողի ընտրության հարցում առաջնահերթ կիրառման ենթակա են «Հանրության գերակա շահերի ապահովման նպատակով սեփականության օտարման մասին» օրենքով նախատեսված հատուկ կարգավորումները։ 
Տվյալ դեպքում գնահատողի ընտրության ընթացակարգը կարգավորվում է «Հանրության գերակա շահերի ապահովման նպատակով սեփականության օտարման մասին» օրենքով, որը հանդիսանում է հատուկ օրենք և ուղղակիորեն նախատեսում է գնահատողի որոշման կառուցակարգը։ Ուստի, պատվիրատուն էլ գնահատող ընտրելու դեպքում պետք է առաջնորդվի հատուկ օրենքի կարգավորումներով։

3. Ակնկալվող արդյունքը.
Նախագծի ընդունմամբ ակնկալվում է ապահովել սեփականության սեփականատիրոջ և սեփականության նկատմամբ գույքային իրավունքներ ունեցողների կողմից գնահատողի թեկնածության վերաբերյալ գրավոր առաջարկ չներկայացվելու կամ այդպիսի առաջարկ ներկայացնելուց հրաժարվելու դեպքերում գնահատողի` պատահականության սկզբունքով հատուկ ծրագրի միջոցով ընտրության կարգը:

4. Նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտությունը, ինչպես նաև լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ: Նախագծի ընդունման դեպքում հնարավոր է պետական բյուջեի ծախսերի ավելացում՝ պայմանավորված Ծրագրի գործարկման անհրաժեշտությամբ:

5. Կապը ռազմավարական փաստաթղթերի հետ.
Նախագծի ընդունումը բխում է Կառավարության 2019 թվականի դեկտեմբերի 26-ի «Մարդու իրավունքների պաշտպանության ազգային ռազմավարությունը և դրանից բխող 2020-2022 թվականների և 2023-2025 թվականների գործողությունների ծրագրերը հաստատելու մասին» թիվ 1978-Լ որոշման հավելված 1-ի 2.6. կետից և նույն որոշման հավելված 3-ի 3.14. գործողության կատարման անհրաժեշտությունից: 

6. Նախագծերի մշակման գործընթացում ներգրավված մարմինները կամ անձինք.
Նախագիծը մշակվել է Արդարադատության նախարարության կողմից: 

